
В статье проведен анализ вопросов совершенствования инвестиционной 

среды в Узбекистане и формирование оптимальной макроэкономической 

политики для привлечения иностранного капитала. 

Бугунги кунда  мамлакатимизни жадал ислоҳ этиш ва модернизация қилиш 

изчил равишда давом эттирилиб, бунда миллий иктисодиётни ривожлантириш 

барометри  ҳисобланган хорижий инвестицияларга жуда катта эътибор 

қаратилмокда.  

 Мамлакат Президентининг 2012 йил 13 апрелдаги ПФ-4436-сонли 

“Ангрен” махсус индустриал зонасини барпо этиш тўғрисида”ги, 2013 йил 18 

мартдаги ПФ-4516-сонли “Жиззах” махсус индустриал зонасини барпо этиш 

тўғрисида”ги Фармонлари ва  Вазирлар Маҳкамасининг 2012 йил 10 апрелдаги 

“Тўғридан-тўғри хорижий инвестициялар жалб этилишини рағбатлантиришга 

оид чора-тадбирлар тўғрисида”ги,  Қарорларини  эса бу соҳада белгиланган 

вазифаларни ҳал этишга қаратилганлиги муҳим ҳуқуқий асос бўлиб келмоқда.  

Кейинги йилларда Ўзбекистон иқтисодиётига киритилаётган хорижий 

инвестициялар ҳажмининг изчил ва барқарор ўсиб бораётгани эътиборга 

сазовордир. Жумладан, «2013 йилда Инвестиция дастурини амалга ошириш 

доирасида мамлакатимизда 13 миллиард доллар қийматидаги капитал 

қўйилмалар ўзлаштирилди….. Ўзлаштирилган умумий капитал қўйилмалар 

ҳажмининг 3 миллиард доллардан ортиғини хорижий инвестициялар ташкил 

этди. Шунинг 72 фоиздан зиёди ёки 2 миллиард 200 миллион доллари 

тўғридан-тўғри хорижий инвестициялардир»[1]. 

Жаҳон иқтисодиёти глобаллашиб, бизнес йўлидаги тўсиқлар тобора 

камайиб, мамлакатлар иктисодиёти эркинлашиб бораётган ҳозирги шароитда 

четдан киритиладиган инвестиция оқимлари тез суръатлар билан ўсмоқда. 

Инвестициялашнинг устувор йўналишларини аниқ белгилаш, илмий асосланган 

инвестиция қарорларини қабул қилиш, инвестиция фаолиятини оқилона 

тартибга солиш асосида ички ва ташқи молиявий манбаларни, барча шарт-

шароитларини ҳисобга олган ҳолда жалб қилиш миллий иқтисодиётнинг 

келажагини белгилайди. 

Инвестициялар ишлаб чиқаришнинг таркибий тузилишини 

такомиллаштиришга хизмат қилувчи ва миллий хўжаликдаги такрор ишлаб 

чиқариш жараёнларини таъминловчи ролни бажаради. Давлатнинг инвестиция 

сиёсати эса мақсадли равишда иқтисодий ривожланишнинг устувор 

йўналишларини жадаллаштиришга қаратилгандир. Миллий иқтисодиётнинг 

жаҳон хўжалигидаги мавқеини мустаҳкамлаш, миллий ишлаб 

чиқарувчиларнинг жаҳон бозоридаги рақобатбардошлик даражасини янада 

кўтариш, саноатнинг техник таркибини замонавийлаштириш муаммолари ҳам 

давлат сиёсатининг бошқа омиллари қаторида инвестицион сиёсат орқали 

амалга оширилади. 

«Хорижий инвестицияларни жалб этмай, айниқса, етакчи тармоқларда чет 

эл сармояси иштирокини кенгайтирмай туриб, иқтисодиётимизда таркибий 

ўзгаришларни амалга ошириш ва модернизациялаш, корхоналаримизни 

замонавий техника билан қайта жиҳозлаш ҳамда рақобатга бардошли маҳсулот 

ишлаб чиқаришни йўлга қўйиш мумкин эмас»[2]. 

Ривожланган мамлакатлар тажрибасидан хориж капиталини, хусусан 

тўғридан-тўғри хорижий инвестицияларни жалб килиш инвестициялашда энг 

самарали восита эканлиги маълум. Айнан чет эл инвестициялари мамлакатда 

ивтисодий ва технологик янгиланиш жараёнини харакатлантирувчи омил бўлиб 

хизмат қилади[3]. 

Миллий иқтисодиётга чет эл капиталини жалб этиш ва унинг фаолиятини 

тартибга солиш, бошқариш ва рағбатлантириш масалаларини тадқиқ этишда 

жаҳон тажрибасини ўрганиш жуда муҳимдир. Бу борада бой амалий тажрибага 

эга Хитой, Ҳиндистон, Норвегия, Сингапур, Бразилия, Малайзия каби 

давлатлар тажрибасини ўрганиш ва тегишли хулосалар чиқариш мақсадга 

мувофиқ. Бу мамлакатларда чет эл инвестициялари ҳажмининг ўсишига 

ижобий таъсир кўрсатган омилларга иқтисодиётда хусусий мулкнинг юқори 

мавқеи ва такомиллашган рақобат муҳитининг мавжудлиги, мамлакатдаги 

ижтимоий-сиёсий барқарорлик, кенг ва тўловга қобилиятли, ривожланган 

истеъмол бозорининг мавжудлиги, бой ва турли хилдаги табиий ресурслар 

захираларининг мавжудлиги, эркин иқтисодий сиёсатнинг танланганлиги, 

хорижий капитал учун турли иқтисодий имтиёзлар ва рағбатлантириш 

тизимининг жорий этилганлиги, аҳолининг интеллектуал салоҳияти юқорилиги 

ва бундан ишлаб чиқариш мақсадларида фойдаланиш имкониятлари кенглиги, 

чет эл капиталининг эркин фаолияти учун тегишли институционал тизимнинг 

барқарорлиги ва нисбатан узоқ муддатга мўлжалланганлиги кабиларни 

киритиш мумкин. 

Ҳар бир мамлакатнинг жаҳон ҳамжамиятидаги ўрни ва салоҳияти унинг 

иқтисодий ҳамда ижтимоий ривожланиш даражаси билан белгиланади. Шунинг 

учун ҳам хорижий инвестицияларни миллий иқтисодиётга жалб қилишнинг 

оқилона йўлларини танлаш Ўзбекистон учун энг муҳим вазифалардан бири 

ҳисобланади[4]. Ижтимоий йўналтирилган бозор иқтисодиётига ўтишда, ўз 

моделини амалга ошираётган Ўзбекистон инвестицияларни 

молиялаштиришнинг самарали усуллари, механизмлари ва воситаларини 

излашда давом этмоқда. Иқтисодиётнинг давлат ва хусусий секторлари 

доирасида инвестиция фаолиятининг кучайиши, ўз навбатида, инвестиция 

лойиҳаларини баҳолаш ва танловини ўтказишни такомиллаштириш, 

инвестициялаш учун зарур бўлган ишончли молиявий ресурсларни излаб 

топиш, капитал бозорини тегишли солиқ сиёсати асосида ривожлантириш ва 

чет эл инвестицияларини жалб қилиш усулларини аниқлаш билан боғлиқ бир 

қатор масалаларни ҳал қилиш заруратини қўяди. Мамлакат инвестиция 

фаолиятида, айниқса, хорижий инвестициялар иштироки кучайиши билан бу 

масалалар аҳамияти ошиб боради. Бу, мамлакат миллий иқтисодиётига 

хорижий инвестицияларни кенг жалб қилиш учун биринчи галда, улар учун 

қулай муҳит, кафолат ва рағбатлантирувчи иқтисодий омилларни 

кучайтиришни тақозо этади. 

Бу борада, мамлакатда бозор иқтисодиёти ислоҳотларини чуқурлаштириш, 

иқтисодиётни эркинлаштириш, кулай институционал муҳитни яратиш,  мулк 

ҳуқуқини ҳимоя қилишни мустаҳкамлаш, инвестиция муҳитини янада 

яхшилаш, хусусийлаштириш орқали ишлаб чиқаришни модернизациялаш, 

техник жиҳатдан қайта жиҳозлаш ва реконструкция қилиш, республиканинг 

ортиқча ишчи кучи мавжуд бўлган минтақаларида янги иш жойларини яратиш 

дастурларини амалга оширишга тўғридан-тўғри хусусий хорижий 

инвестицияларни кенг жалб этиш, шунингдек, хорижий инвесторлар учун 

ишончли ҳуқуқий ҳимоя ва кафолатларни таъминлашга қаратилган чора-

тадбирларнинг амалга оширилиши мамлакатимизда инвестиция муҳитини 

яхшилаш ҳамда хорижий инвестицияларни жалб қилишда ижобий таъсир 

кўрсатмокда[5].  

Таъкидлаш жоизки, мамлакатда қулай инвестициявий муҳит 

яратилганлиги туфайли мустақиллик йилларида 162 миллиард АҚШ 

долларидан ортиқ капитал маблағ ўзлаштирилди ва унинг кўпроғи хорижий 

инвестициялар ҳиссасига тўғри келади. Жалб этилаётган инвестициялар хажми 

ўсиб бораётгани мамлакат иқтисодиётини барқарор суръатларда ўсишининг 

асосий омили ҳисобланади.  

Куйидаги расмда мамлакатимизга жалб қилинган чет эл инвестициялари 

ҳамда тўғридан-тўғри киритилган инвестицияларни сўнгги беш йиллик 

динамикаси келтирилган (1-расм). 

2014 йилда эса 166 та инвестициявий лойиҳа бўйича 3,9 миллиард АҚШ 

долларида хорижий инвестицияларни ўзлаштириш кўзда тутилган[6]. 

Кўриниб турибдики жалб этилган хорижий инвестицияларнинг асосий 

кисмини тўғридан-тўғри киритилган инвестициялар ташкил этади. Бунинг 

эътиборга сазовор томони шундаки, тўғридан-тўғри хорижий инвестициялар:  

- узоқ муддатли характерга эгалиги, шу сабабли киска муддатли 

капиталларнинг чиқиб кетишини вужудга келтирмаслиги; 

- тўғридан-тўғри хорижий инвестициялар тўлов мажбуриятларини вужудга 

келтирмаслиги ва шундан келиб чиққан ҳолда ташқи қарзларнинг вужудга 

келиши ёки ошишига олиб келмаслиги сабабли бошқа хорижий 

инвестицияларга нисбатан афзалликка эга. 



“Иқтисодиёт ва инновацион технологиялар” илмий электрон журнали. № 1, январь-февраль, 2015 йил 

4 www.iqtisodiyot.uz 

0

500

1000

1500

2000

2500

3000

3500

4000

2009 2010 2011 2012 2013

хорижий инвестициялар

Тугридан-тугри киритилган
хорижий инвестициялар

* 
1-расм. Ўзбекистон Республикаси иқтисодиётига жалб килинган хорижий 

инвестициялар ҳамда тўғридан-тўғри киритилган инвестициялар  

динамикаси 
Манба: Ўзбекистон Республикаси Давлат статистика қўмитаси маълумотлари. 
  

Тўғридан-тўғри хорижий инвестицияларнинг Ўзбекистонга кириб келиши, 

қисқа вақт ичида, мулкчиликнинг турли шаклларини ташкил топишига 

кўмаклашди, Ўзбекистон иқтисодиётида таркибий қайта қуришни, нуфузли 

тармоқлар барпо этилишини таъминлади. Энг муҳими, Ўзбекистон 

иқтисодиётининг байналминаллашиши ва Ўзбекистоннинг халқаро бозорга ўз 

маҳсулотларини олиб чиқишини ва у ерда ўз ўрнига эга бўлишини таъминлаш, 

бунинг оқибатида экспорт ҳажмининг ўсиши ва республикамизнинг тўлов 

баланси тобора ижобийлашишига эришиш имкониятларини яратади. 

Инвестиция жараёнларини фаоллаштиришга қаратилган чора-тадбирлар 

туфайли 2000−2013 йилларда иқтисодиётга йўналтирилган инвестициялар 

ҳажми сезиларли даражада ортди. 

Биргина  2013 йилда Инвестиция дастури доирасида молиялашнинг барча 

манбалари ҳисобидан умумий қиймати қарийб 2 миллиард 700 миллион 

доллардан иборат бўлган 150 та ишлаб чиқариш йўналишидаги лойиҳани 

амалга ошириш ишлари ниҳоясига етказилди. Махсус индустриал зонадаги 

корхоналар томонидан қиймати 100 миллиард сўмдан зиёд маҳсулот ишлаб 

чиқарилди ва бу борадаги ўсиш суръати 2012 йилга нисбатан 25,8 фоизни 

ташкил этди. 

Бугунги кунда юртимизда фаолият юритаётган корхоналарни жадал 

модернизация қилиш ва техник қайта жихозлашни таъминлаш, юксак 

технологиялар асосида ишлайдиган автомобилсозлик ва газ-кимё, электр 

техникаси ва тўқимачилик, озик-овқат ва фармацевтика, ахборот ва 

телекоммуникациялар тармоғи ҳамда бошқа йўналишлардаги янги ва 

замонавий ишлаб чиқариш қувватларини ташкил этишга қаратилган фаол 

инвестиция сиёсатини юритишга устувор эътибор берилмоқда[7]. 

Хулоса қилиб айтганда, Ўзбекистонда инвестицион муҳитни 

такомиллаштириш, хорижий капитални жалб қилиш учун қулай 

макроиқтисодий сиёсатни шакллантириш бўйича иш олиб бориш муҳим 

ҳисобланади ва бу борада қуйидаги вазифаларни амалга оширишни мақсадга 

муфовиқ деб ҳисоблаймиз.  

Биринчидан, инфляция даражасини инвестицион лойиҳалар қиймат 

ўсишига таъсирини камайтириш, шунингдек, хорижий инвестициялар хажмини 

янада кўпайтириш. Иккинчидан, инвестицияларни реал ишлаб чиқариш 

соҳасига, яъни хомашёни қайта ишловчи тармоқларга жалб этиш. Учинчидан, 

чет эл инвесторларига янада қулай инвестиция муҳитини яратиш мақсадида 

рағбатлантириш тизимини янада такомиллаштириш, хусусан, солиқ юкини 

камайтириш ва солик тизимини инвесторлар учун ҳам соддалаштириш. 

Тўртинчидан, хорижий иқтисодий субъектлар билан ўзаро манфаатли 

лойиҳаларни амалга ошириш тизимини такомиллаштириш ва улар билан эркин 

инвестицион иқтисодий зоналарни ташкил этиш. Қолаверса, бу омиллар 

мамлакат иқтисодиётини барқарор ривожланишида муҳим ҳисобланиши 

мумкин. 

